
የኢንኩቤሽንና ቴክ-ስታርት አፕ ማዕከላት

ማቋቋሚያና የአሰራር መመሪያ ቁጥር……2016

መግቢያ

የአዲስ አበባ ከተማ አስተዳደር የኢኖቬሽንና ቴክኖሎጂ ልማት ቢሮ በአቅም ግንባታ የድርጊት

መርሃ ግብሩ የኢኖቬሽን ቢዝነስ የፈጠራ ሀሳብ ያላቸው ወጣቶችን በማማከር፣ አስፈላጊ

ግብአቶችን በማሟላት እና ድጋፍ በማድረግ የስራ ፈጠራን የሚያበረታታ በክፍለ ከተማና

ወረዳዎች የኢንኩቤሽንና ቴክ-ስታርት አፕ ማዕከል ማቋቋም አስፈላጊ ሆኖ በመገኘቱ ፤

የማዕከሉን ተቋማዊ አደረጃጀት፣ አስተዳደር እና የአሰራር ሥነ-ስርዓቱን በግልፅ በመደንገግ

ተጠቃሚዎቹ ቀልጣፋ፣ ከአድሎ የፀዳ እና ተጠያቂነትን በሚያረጋግጥ መልኩ አገልግሎት

የሚያገኙበትን የስራ አከባቢ መፍጠር አስፈላጊ ሆኖ በመገኘቱ፤

በመሆኑም ቢሮው በአዲስ አበባ ከተማ አስተዳደር አስፈፃሚ አካላት ሰልጣንና ተግባር

ለመወሰን በወጣው አዋጅ ቁጥር 84/2016 በአንቀጽ 15 ንዑስ አንቀጽ 2(ሠ) በተሰጠው

ስልጣን መሰረት ይህን መመሪያ አውጥቷል፡፡

ክፍል አንድ

ጠቅላላ ድንጋጌ

1) አጭር ርዕስ

ይህ መመሪያ “ የኢንኩቤሽን ቴክ-ስታርት አፕ ማዕከል ለማቋቋምና ለማደራጀት የወጣ

የአፈፃፀም መመሪያ'' ተብሎ ሊጠቀስ ይችላል፡፡

2) ትርጓሜ

የቃሉ አገባብ ሌላ ትርጉም የሚያሰጠው ካልሆነ በስተቀር በዚህ መመሪያ ውስጥ፡-

1) “ቢሮ” ማለት የአዲስ አበበ ከተማ አስተዳደር የኢኖቬሽንና ቴክኖሎጂ ልማት ቢሮ

ነው፡

2) “ስማርት ሲቲ” ማለት የኢንፎርሜሽን ኮሚኒኬሽን ቴክኖሎጂዎችንና ዲጂታል

መፍትሄዎችን የሚጠቀም ምቹና በቴክኖሎጂ የዘመነ ከተማ አከባቢ ነው፡፡

3) “ወጣቶች” ማለት ዕድሜያቸው ከ18-30 ዓመት የሆኑ የህብረተሰብ ክፍሎችን

ያጠቃልላል፡፡

4) “የማዕከሉ ሠራተኞች” ማለት እንደ ማዕከሉ ስፋትና የአገልግሎት አሰጣጥ ሁኔታ

በጊዜያዊነት ተደራጅተው ተቀባይነት ያገኙ የማዕከሉ ሠራተኞች ማለት ነው።

5) “መመሪያ” ማለት የኢኖቬሽንና ኢንፎርሜሽን ኮሚኒኬሽን ቴክኖሎጂ ኢንኩቤሽንና

ቴክ-ስታርት አፕ ማዕከልን ለማቋቋምና ለማደራጀት የወጣ የአፈፃፀም መመሪያ ነው፡፡

6) “ኢንኩቤሽን ማዕከል” ማለት በከተማው አስተዳዳር ውስጥ የራሳቸው የቢዝነስ ሀሳብ

ያላቸው ግለሰቦች ተደራጅተው የቢዝነስ ሀሳባቸውንና የፈጠራ ስራቸውን

የሚጎልብቱበት ማዕከል ነው፡፡

7) “ስራ አስኪያጅ” ማለት የኢንኩቤሽን ቴክ-ስታርት አፕ መመሪያ መሰረት ማዕከሉን

ለመምራት የሚመረጥ ነው፡፡

8) “ማዕከል” ማለት ቢሮው በክፍለ ከተማና እና ወረዳ ደረጃ በዚህ መመሪያ መሰረት

የሚቋቋዉማቸው የኢኖቬሽን ስራ ፈጠራ ያላቸውን ወጣቶች በግብአት፣ በስልጠና እና

በማማከር ድጋፍ የሚሰጥበት የስታርት አፕ ኢንኩባሽን ማዕከል ነው፡፡

9) “ቴክ-ስታርት አፕ” ማለት በከተማው አስተዳዳር ውስጥ የቴክኖሎጂ ምርቶች ወይም

አገልግሎቶች ወደ ገበያ ወይም አገልግሎት የሚወጡበት አሰራር / ማዕከል ነው ፡፡

10)“ቴክኖሎጂ” ማለት ሳይንሳዊ እውቀትን ለሰው ልጅ ህይወት ተግባራዊ ዓላማዎች

በመጠቀም ምርት እና ምርታማነትን፣ አገልግሎት አሰጣጥን ውጤታማ ለማድረግ

የኮምፒዩተር፣ የቴሌኮሙኒኬሽን ቴክኖሎጂዎችን እንዲሁም አፕልኬሽኖች መጠቀም

ነው፡፡

11)“ኢንፎርሜሽን ኮሙኒኬሽን” ማለት አገልግሎት አሰጣጥ ለማዘመን ተግባራዊ

የሚደረጉ የሶፍትዌር ሲሲተሞች ፣የቴክኖሎጂ መሰረተ ልማቶች ማለት ነው፡፡

12)“ፈጠራ” ማለት ልዩ ወይም አዲስ መሣሪያ፣ ዘዴ፣ ቅንብር፣ ሐሳብ ወይም ሂደት

ነው። ፈጠራ ውጤታማነትን ለመጨመር ወይም ዋጋን ለመቀነስ በማሽን፣ ምርት

ወይም ሂደት ላይ ማሻሻያ ሊሆን ይችላል።

13)“የፈጠራ ባለሙያዎች” ማለት አዳዲስ ፈጠራዎችን የሚሠራ ሰው ነው።

14)“ሥራ አጥ” ማለት በመንግስት ሠራተኛነት ወይም የራሱ ስራ ላይ ያልተሰማራ

የህብረተሰብ ክፍል ነው፡፡

15)“የጾታ አገላለጽ” በዚህ መመሪያ ዉስጥ በወንድ ጾታ የተደነገገው የሴትንም ጾታ

ያካትታል፡

3) የተፈፃሚነት ወሰን

ይህ መመሪያ በቢሮው በተቋቋሙ የኢንኩቤሽንና ቴክ-ስታርት አፕ አገልግሎት

በሚሰጡ ማዕከላት ላይ ተፈፃሚ ይሆናል፡፡

4) ዓላማ

ይህ መመሪያ

1) በከተማ አስተዳድሩ ውስጥ የኢኖቬሽን ቢዝነስ የፈጠራ ሀሳብ ያላቸው ወጣቶችን

በማማከር፣ አስፈላጊ ግብአቶችን በማመዋላት እና ድጋፍ በማድረግ የስራ ፈጠራን

የሚያበረታታ የኢንኩቤሽንና ስታርት አፕ ማዕከል ማቋቋም፤

2) የማዕከሉን ተቋማዊ አደረጃጀት፣ አስተዳደር እና የአሰራር ሥነ-ስርዓቱን በግልፅ

በዝርዝር የመደንገግ፤ ዓለማዎች አሉት፡፡

ክፍል ሁለት

የማዕከሉ መቋቋም እና አደረጃጀት

5) መቋቋም

1) ቢሮው በዚህ መመሪያ ኢንኩቤሽንና ስታርት አፕ ማዕከላትን በከተማ አስተዳደሩ

የክፍለ ከተማና ወረዳ የአስተዳር ውስጥ አቋቁመዋል፡፡

2) በዚህ አንቀጽ ንዑስ አንቅጽ 1 መሰረት የተቋቋመ ማዕከል፡-

ሀ) ከኪራይ ነጻ የሆነ ቤት፤

ለ) የኤሌክትሪክ እና የስልክ መስመር፣ ኮምፒውተር እና ሌሎች አስፈላጊ

ኤሌክትሮኒክስ መሳሪያዎች፤

ሐ) የመነሻ በጀት፤ ሊኖረው ይገባል፡፡

3) ለሚሰጣቸው ሥልጠናዎች ዕውቅናና የሥራ ፈቃድ ከሚመለከተው አካል ፈቃድ

ያወጣል፣

4) የማስፋፋት አገልግሎት ሲያስፈልግ ለቢሮው አሳውቆ ሲፈቀድለት ተግባራዊ

ያደርጋል፡፡

6) ስለ ማዕከሉ አቋም

ማዕከሉ ትልቅ፣ መካከለኛ እና ትንሽ ስፋት ያለው ተብሎ የሚደራጅ ሆኖ፡-

1) ማዕከላቱ ትልቅ ስፋት ያላቸው ተብሎ የሚጠቀሱት በማዕከላቱ የሚደራጁ

ባለሙያዎች ወይም ወጣቶች ብዛት ከ10- 15 ባለሙያዎች ይኖሩታል፡፡

2) ማዕከላቱ መካከለኛ ስፋት ያላቸው ተብሎ የሚጠቀሱት በማዕከላቱ የሚደራጁ

ባለሙያዎች ወይም ወጣቶች ብዛት ከ5- 10 ባለሙያዎች ይኖሩታል፡፡

3) ማዕከላቱ ትንሽ ስፋት ያላቸው ተብሎ የሚጠቀሱት በማዕከላቱ የሚደራጁ

ባለሙያዎች ወይም ወጣቶች ብዛት ከ3-5 ባለሙያዎች ይኖሩታል፡፡

በንኡስ አንቀጽ 5 የተገለፀው ማዕከል

1). የማዕከሉ ስራ አስኪያጅ በማዕከሉ ሊመረጥ ይችላል ወይም ከውጭ የሚቀጠር

ይሆናል፡፡

2) ምክትል ስራ አስኪያጅ ወይም ፀሐፊ፤ እና

3)ሌሎች አስፈላጊ የስራ ክፍሎችና ሰራተኞች፤ ይኖሩታል፡፡

7) የማዕከሉ ተግባርና ሃለፊነት

ማዕከሉ የሚከተሉት ሥልጣንና ተግባር ይኖሩታል፡-

1) አዳዲስ የቴክኖሎጂ የአሠራር ዘዴዎችን ይቀይሣል፤ የሚሰጡትን አገልግሎት

መሰረት በማድረግ ክፍያ እንዲፈጸም ያደርጋል፣

2) ማዕከሉ ለተቋቋመበት አካባቢ ጥራቱን የጠበቀ የኢኖቬሽንና ኢንፎርሜሽን

ኮሙኒኬሽን ቴክኖሎጂ ልማት እና አገልግሎት ይሰጣል፡፡

3) በከተማው አስተዳዳር በሚለሙ የተለያዩ የኦንላይን አገልግሎቶችን በተመለከተ

ሙያዊ ደጋፍ ያደርጋል፤

4) ከተማውን ስማርት ሲቲ ከማድረግ እና የዲጂታል ኢትዮጵያ እይታ እውን

ከማድረግ አንጻር የቴክኖሎጂ ስራዎችን ያስፋፋል፡

5) በኢኖቬሽንና ቴክኖሎጂ ላይ እንደ አስፋላጊነቱ የስልጠናና የማማከር አገልግሎት

ይሰጣሉ፡፡

6) ከመረጃ ቴክኖሎጂ ጋር የተያያዙ አዳዲስ አሰራሮችን እንደ ከተማ የተቋቋመበት

አካባቢ ተጨባጭ ሁኔታ ሌሎች አገልግሎቶችን ማዕከሉ ሊሰጥ ይችላል፡፡

7) ማዕከሉ ለአካባቢው ህብረተሰብ በቀላሉ የቴክኖሎጂ ተጠቃሚ እንዲሆኑ

ያደርጋል፣

8) ከሚሰጡ አገልግሎቶች ገቢዎችን ይሰበስባል፣

9) የአገልግሎት አሰጣጡን ውጤታማነት ያረጋግጣል፤ ይገመግማል፣

10)የማዕከሉን መሣሪያዎች ዕቃዎች መዝግቦ ይይዛል፣ ያደራጃል፣ ይጠብቃል፣

ንብረቶች ያሉበትን ሁኔታ ክትትል ያደርጋል፤

11)የማስፋፋት አገልግሎት ሲያስፈልግ ለቢሮው አሳውቆ ሲፈቀድለት ተግባራዊ

ያደርጋል፤

12)በየ3 ወሩ ለአዲስ አበባ ኢኖቬሽንና ቴክኖሎጂ ልማት ቢሮ የስራ ሪፖርት

ያሣውቃል፤

8) የማዕከሉ ሥራ አስኪያጅ

የማዕከሉ ሥራ አስኪያጅ የሚከተሉት ስልጣንና ተግባራት ይኖሩታል፡-

1. የማዕከሉ ዋና ሥራ አስኪያጅ ሆኖ ማዕከሉን ይመራል፣ ያስተባብራል፣

ይቆጣጠራል፤

2. የዚህ አንቀጽ ንዑስ አንቀጽ 1 አጠቃላይ አነጋገር እንደተጠበቀ ሆኖ ዳይሬክተሩ፤

ሀ) በዚህ መመሪያ አንቀጽ 6 ሥር የተመለከተውን የማዕከሉን ተግባርና ሃላፊነት

በሥራ ላይ ያውላል፤

ለ) ከማዕከሉ ሂሳብ ሹም ጋር በጋራ ቼክ ላይ ይፈርማል፡፡

ሐ) ለማዕከሉ የሚያስፈልጉ ሰራተኞችን ዓይነትና ብዛት አጥንቶ ለቢሮው

በማቅረብ ቅጥር እንዲፈፀም ያደርጋል፣ ያስተዳድራል፤

መ) ከሦስተኛ ወገን ጋር በሚያደርጋቸው ግንኙነቶች ሁሉ ማዕከሉን ይወክላል፤

ሠ) የማዕከሉን የሥራ ክንውን እና የሒሳብ ሪፓርቶች አዘጋጅቶ ለቢሮው

ያቀርባል፡፡

3. ዋና ሥራ አስኪያጁ እንዳስፈላጊነቱ የማዕከሉን ሥራ ለቅልጥፍናና

ውጤታማት ከሥልጣንና ተግባሩ በከፊል ለሌሎች ኃላፊዎችና ሠራተኞች

በውክልና ሊያስተላለፍ ይችላል፡፡

9) የምክትል ሥራ አስኪያጁ ወይም ፀሐፊው ሥልጣንና ተግባር

ምክትል ሥራ አስኪያጁ፡-

1. የማዕከሉን ተግባራት በማቀድ፣ በማደራጀት፣ በመምራትና በማስተባበር ዋና

ሥራ አስኪያጁን ያግዛል፤

2. በዋና ሥራ አስኪያጁ ተለይተው የሚሰጡ የስራ ዘርፎችን ይመራል፣

ያሰስተዳድራል፤

3. ዋና ሥራ አስኪያጁ በማይኖርበት ጊዜ ዋና ሥራ አስኪያጁን ተክቶ ይሰራል፡፡

10) በጀት

የማዕከሉ በጀት ከሚከተሉት ምንጮች የተውጣጣ ይሆናል፡-

1. በመንግስት ከሚመደብለት በጀት

2. በቢሮው እውቅና ከግለሰቦች፣ ከመንግስታዊና መንግስታዊ ካልሆኑ አካላት

በአይነት ወይም በጥሬ ገንዘብ ከሚሰጥ ስጦታ ወይም እርዳታ

3. በመንግስት ፋይናንስ ሕጎ መሠረት ከሚሰጣቸው የአገልግሎት ክፍያዎች ገቢ፡፡

11) የሒሳብ መዛግብት

1. ማዕከሉ የተሟሉና ትክክለኛ የሆኑ የሒሳብ መዛግብትን ይይዛል፤

2. የማዕከሉ የሒሳብ መዛግብትና ገንዘብ ነክ ሠነዶች በየዓመቱ ቢሮው

በሚሰይማቸው ኦዲተሮች ይመረመራሉ፡፡

12) የቢሮው ተግባርና ሃላፊነት

ቢሮው የሚከተሉት ተግባርና ሃላፊነት ይኖሩታል፡-

1) ለማዕከላቱ አስፈላጊውን መሰረተ ልማት እና በጀት ያሟላል፣ ስራ አስኪያጁንና

ምክትሉን ብቃትና ችሎታን መሰረት በማድረግ ይሾማል፣

2) ከሚመለከታቸው የክፍለ ከተማና ወረዳ አካላት ጋር ቅንጅታዊ አሰራር ይዘረጋል፣

ማዕከላቱ ስራቸውን በአግባቡ እየፈፀሙ መሆኑን ለማረጋገጥ ድጋፍና ክትትል

ያደርጋል፣ ይቆጣጠራል፣

3) በስራ ፈጣሪዎች፣ ባለሀብቶች እና ሌሎች ባለድርሻ አካላት መካከል በፈጠራ ሥነ-

ምህዳር ውስጥ ትብብር እና የእውቀት መጋራትን ያመቻቻልየማዕከል ይቋቋምልኝ

ጥያቄዎችን የቀበላል፣ በዚህ መመሪያ መሰረት ቅድመ ሁኔታዎች መሟላታቸውን

በማረጋጥ ምላሽ ይሰጣል፤

4) ማዕከላቱ ገበያ የሚያገኙበትን ሁኔታ ይቀይሳል፣ ትስስር ይፈጥራል፣ የማስፋፊያ

ፈቃድ ይሰጣል፣

5) የማዕከሉ ውጤታማነት የሚለኩ የአፈፃፀም መለኪያዎችን ከስራ ፈጠራ፣

ከተመራቂዎች ብዛት እና ገቢ አሰባሰብ አንፃር መስፈርቶችን አውጥቶ

አፈፃፀማቸውን ይገመግማል፣ ግንባር ቀደሞችን ይሸልማል፣ የተሞክሮ ለውውጥ

እንዲያደርጉ ያደርጋል፡፡

ክፍል ሦስት

የማዕከሉ አሰራር ሥነ- ስርዓት

13) የማዕከሉ መርሆዎች

ማዕከሉ የሚከተሉት መርሆዎች ላይ መሰረት በማድረግ የእለት ተዕለት ተግባሩን

ያከናውናል፣

1) እኩልነትን ማሳየት፣

2) የሥራ ውድድር መፍጠር፣

3) ፍላጐትን ማንፀባረቅ /Demand Driven፣

4) አዳዲስ ሀሣቦችን ማመንጨት፣

5) መልካም አስተዳደርን ማስፈን፣

6) የተግባር ቅድሚያን ማሣየት፣

7) ውጤትን መሠረት ማድረግ /Result Oriented/፣

8) ቀጣይነትን ማመልከት /Sustainability/፣

9) የሥራ ቅልጥፍና መፍጠር /Efficiency/፣

14) በማዕከሉ ስለሚሰጡ አገልግሎቶች

እንደ አስፈላጊነቱ የአገልግሎቶቹ አይነት የሚጨመሩ ሆኖ ማዕከሉ የሚከተሉትን

አገልግሎቶች ይሰጣል፡-

1) የሶፍትዌር እና ዌብሳት ልማት

2) የጥገና እና ሃርድዌር አገልግሎት

3) የኔትዎርክግ እና ተዛማጅ አገልግሎቶች

4) ስልጠናና የማማከር አገልግሎት

5) አዳዲስ የቴክኖሎጂ ፈጠራዎች

15) ለማዕከሉ ብቁ ስለመሆን

1. በማዕከሉ የኢኖቬሽን የንግድ ፈጣራ ኖሮት ሥራ ለመጀመር የሚፈልግ በግል

ወይም በቡድን የተደራጁ ወጣቶች ማመልከቻ ማቅረብ ይችላሉ፡፡

2. በዚህ አንቀጽ ንዑስ አንቀጽ 1 መሰረት ለማዕከሉ ማመልከቻ የሚያቀርብ ሰው

የሚከተሉትን የብቃት መስፈርቶች ማሟላት አለበት፡-

ሀ) አግባብ ካለው አካል የተሰጠ ህጋዊ የንግድ ፈቃድ ይገባል፤

ለ) በአንቀጽ 14 በተመለከቱ አገልግሎቶች ዙሪያ ጉልህ የሆነ የእድገት አቅም

እና ግልፅ የሆነ የኢኖቬሽን ቴክኖሎጂ የፈጠራ የንግድ ሃሳብ ያለው፤

ሐ) በመጀመሪያ የዕድገት ደረጃ ላይ፣ በተለምዶ በመጀመርያዎቹ አንድ

ዓመታት ኦፕሬሽን ውስጥ የሆነ።

3. በቡድን የተደራጁ ከሆነ አግባብነት ካለው የማሕበራት አደራጅ አካል የሕግ

ሰውነት ሊኖረው ይገባል፡፡

16) የመረጣ ሂደት

የኢኖቬሽን የንግድ ሃሳብ ባለቤቶች ግልፅና ብቃትን መሰረት ባደረገ የመረጣ ሂደት

ወደ ማዕከሉ ይገባሉ፡፡ የመረጣ ሂደቱ የሚከተሉትን መስፈርቶች ግምት ውስጥ ያስገባ

መሆን ይገባዋል፡-

ሀ) የንግዱ ሀሳብ አዲስነት እና እምቅ ተጽእኖ፤

ለ) የአስተዳደር ቡድን ጥንካሬ፤

ሐ) የፋይናንስ አዋጭነት እና የእድገት አቅም፤

መ) በአንቀጽ 14 ከተመለከቱት የአገልግሎት አይነቶች ጋር የተጣጣመ

ስለመሆኑ፤ እና ሌሎች አስፋለጊ መስፈርቶች

17) ጠቅላላ ጉባኤ

ማንኛውም የማዕከሉ ሰራተኛ በዓመት ሁለት ጊዜ በሚደረገው ስብሰባ ላይ መገኘትና

ሪፖርት ማዳመጥ፤ ብሎም ያለፈውን ስድስት ወር ሪፖርት ገምግሞ ለሚቀጥለው

ስድስት ወር ዕቅድ ላይ ሀሳብ መስጠት፡፡

18) የአገልግሎት ክፍያ በተመለከተ

ኢንኩቤሽንና ቴክ-ስታርት አፕ ማዕከሎች ለመንግሥትና ለግል ተቋማት ለሚሰጡት

አገልግሎት በገበያ መር ኢኮኖሚ ላይ የተመሰረተ ሆኖ ከሌሎች ተመሳሳይ የንግድ

ድርጅቶች ከሚያስከፍሉት ዋጋ 1ዐ (አስር) ፐርሰንት ዝቅ ያለ ይሆናል፡፡

19) ስለ ሂሣብ አያያዝና ቁጥጥር

1) በየዕለቱ የሚደረግ ማንኛውንም ገቢና ወጪ የሂሣብ እንቅስቃሴ በተዘጋጁት ሰነዶች

በዕለቱ በአግባቡ መመዝገብ አለበት፤

2) የማዕከሉ ሂሣብ በተከታታይ በየወሩ አጠቃላይ የሂሣብ አቋሙን የሚያሣይ የሂሣብ

ሪፖርት ማሣወቅ ይኖርበታል፤

3) በማዕከሉ የሚሰበሰበውን ገቢ ለታቀደለት ዓላማ ብቻ የማዋል ግዴታ አለበት፤

4) የማዕከሉ ሂሣብ በየጊዜው በማዕከሉ በሚወክለው ኦዲተር በዓመት አንድ ጊዜ

ይመረምራል፡፡ ይሁን እንጂ አስፈላጊ ሆኖ ሲገኝ በማንኛውም ጊዜ ድንገተኛ

ምርመራ ይደረጋል፤

5) ከባንክ /ከፋይናንስ ተቋም/ በስራ አስኪያጁ አማካኝነት ሊወጣ የሚችለው ገንዘብ

መጠን ጣሪያ 1000 /አንድ ሽህ ብር/ ሲሆን ይህም ገንዘብ ሊወጣ የሚችለው በወር

ውስጥ አንድ ጊዜ ብቻ ነው፡

6) ከብር 1000 (ከአንድ ሺህ ብር) በላይ ለሆነ ወጪ የማዕከሉ አባላት ዕውቅናና

ትዕዛዝ ሣይሰጥ ገንዘብ ወጪ ማድረግ አይቻልም፡፡

20) የማዕከሉ መዛግብትና ሰነዶች

ማዕከሉ በየዕለቱ ከሚሠራው ሥራ ጋር በተጣጣመ ሁኔታ ልዩ ልዩ መዛግብትና

ሰነዶች በሥራ ላይ የሚያውል ሲሆን የሚከተሉት ዋና ዋናዎቹ ናቸው፡-

ሀ) የንብረት መዝገብ፣

ለ) የቃለ-ጉባኤ መዝገብ፣

ሐ) የገቢ ደረሰኝ፣

መ) የገቢ መዝገብ፣

ሠ) የወጪ መዝገብ፣

ረ) የወጪ ማዘዣ፣

ሰ) የዕለት ገቢ ደረሰኝ፣

ሸ) ልዩ ልዩ ቅፃቅፆች፣

ቀ) የራስጌና የግርጌ ማህተምና ቲተሮች ይኖሩታል፡፡

21) የግብር አከፋፈል

1) ማዕከሉ የሚሰበስበው የገንዘብ መጠን፣ ገቢና ወጪውን አመዛዝኖ አጠቃላይ

ሂሳቡን በየወሩ የመዝጋት አሠራር መከተል አለበት፣

2) ማንኛውም ማዕከል ለሚቀበለው ገቢ ፈጣንና ተመጣጣኝ ማሕበራዊ አገልግሎት

መስጠት አለበት፣

3) በአዲስ አበባ ገቢዎች ባለሥልጣን በገቢ ግብር አዋጅ ኢንኩቤሽንና ቴክ-ስታርት

አፕ ማዕከላት በመንግሥት አካል፣ በወጣቶች ማሕበራት፣ በሴቶች ማሕበራት፣

በአካል ጉዳተኞች ማሕበር ወይም ሌሎች ህጋዊ ዕውቅና ያገኙ ለትርፍ

ያልተቋቋሙ ድርጅቶች የሚመድባቸው ከሆኑ በግብር ህጉ መሠረት ከገቢ

ግብር ነፃ ይሆናሉ፤ ነገር ግን ባለቤትነታቸው ከእነዚህ አካላት ውጭ ከሆኑ

የገቢ ግብር መክፈል አለባቸው፣

22) የደመወዝ ሁኔታ

ሀ) ማዕከሉ የኮንትራት ቅጥር ሠራተኞችን አሰባስቦ የሚሠራ ከሆነ የሚከፈለው

ክፍያ በማዕከሉ ውሳኔ መሠረት ማዕከሉ የሚያስገኘውን የገቢ አቅምና

ሠራተኞች የተመደቡበትን የሥራ ድርሻ መሠረት ያደረገ ይሆናል፣

ለ) የማዕከሉን የገቢ እንቅስቃሴ መሠረት በማድረግ እንደ አስፈላጊነቱ የደመወዝ

ማሻሻያ ሊያደርግ ይችላል፤

23) ባለቤትነት

በአንድ የክ/ከተማ ወይንም የወረዳ መስተዳደር አካባቢ ስር የተቋቋመ ኢንኩቤሽንና

ቴክ-ስታርት አፕ ማዕከል ባለቤትነቱ በተጠቀሰው አስተዳደር እርከን ስር ላለ

ኢኖቬሽንና ቴክኖሎጂ ልማት ጽ/ቤት ይሆናል፡፡

24) የሕግ ተጠያቂነት

ሀ) ማንኘውም በማዕከሉ ውስጥ የሚሰራ ሃላፊ ወይም ሰራተኛ ዕምነት ማጉደል እና

ሌሎች ወንጀሎችን በማዕከሉ ንብረት ላይ ከፈፀመ አግባብ ባለው ሕግ መሰረት

የወንጀልና የፍትሃብሄር ተጠያቂ ይሆናል፡፡

ለ) በንዑስ አንቀጽ 1 የተደነገገው እንደተጠበቀ ሆኖ ቢሮው በሚያወጣው

የድሲፕሊን መመሪያ መሰረት ከስራ እስከመሰናበት የሚደረስ ተጨማሪ

የዲሲፕሊን እርምጃ ሊወሰድበት ይችላል፡፡

25) ሠራተኛነት የሚያሰርዙ ሁኔታዎች

1) ማንኛውም የማዕከሉ ሠራተኛ በሚከተሉት ሁኔታዎች በአንዱ ከማዕከሉ

ሠራተኝነት ይሰናበታል፡-

ሀ) በራሱ ፈቃድ ከማዕከሉ ለመልቀቅ በጽሁፍ ሲጠይቅ ጉዳዩ በሥራ አመራር

ታይቶ ከሥራው ሊሰናበት ይችላል፤

ለ) የማዕከሉን ደንቦች፣ መመሪያዎችና ውሣኔዎች ባለማክበሩ ምክርና

ማስጠንቀቂያ ተሰጥቶ ለመታረም ፈቃደኛ ባለመሆኑ፤

ሐ) የማዕከሉን ዓላማ፣ ተግባርና የሥራ እንቅስቃሴ የሚፃረር ወይም የሚያዳክም

ተግባር በመፈፀም፤

መ) ሠራተኛውን ለሥራ ብቁ የማያደርግ ህመም ሲያጋጥመው፤

ሠ) ሠራተኛው በሞት ሲለይ፤

26) ድርሻና ጥቅምን ስለ ማስከበር

1) አንድ የማዕከሉ ሠራተኛ በራሱ ፈቃድ ወይም በማዕከሉ ውሣኔ ማዕከሉን

ቢለቅ ድርሻውን ያገኛል፡፡

2) አንድ የማዕከሉ ሠራተኛ ከሞተ የሰራበትን ወር ደመወዝ እና ድርሻው

በገንዘብ ተሰልቶ ለወራሹ ይሰጣል፤ ይህ ተግባራዊ የሚሆነው በሥራ አመራር

ሲወሰን ብቻ ይሆናል፡፡

27) የቆይታ ጊዜ

1) በማዕከሉ የሚደራጁ ወይም የሚመደቡ የፈጠራ ወጣቶች ወይም ሠራተኛ

በማዕከሉ የሚቆዩበት የጊዜ ገደብ 5 ዓመት ነው፡፡ ሆኖም በተለያዩ ምክንያቶች

የማራዘሚያ ጥያቄ የሚያነሱ ካሉ ቢሮው ምክንያቱ አሳማኝ ከሆነ ለአንድ

አመት ብቻ ይራዘምላቸዋል፡፡

2) በማዕከሉ ያሉት ሠራተኞች ወይም የስራ ፈጠራ ወጣቶች ከማዕከሉ ሲወጡ

በእርዳታ ወይም በስጦታ ሲጠቀሙበት የነበረ ንብረት ለወረዳው ኢኖቬሽንና

ቴክኖሎጂ ጽ/ቤት ገቢ እና ኦዲት ተደርጎ መውጣት አለባቸው፡፡

ክፍል አራት

ልዩ ልዩ ድንጋጌዎች

28) ስለ ልዩ ልዩ ፈቃዶች

የማዕከሉ ሰራተኞች በአሰሪና ሰራተኛ አዋጅ ቁጥር 1156/2011 መሰረት የዓመት

እረፍ ፈቃድ፣ የወሊድ ፈቃድ፣ የሀዘን፣ የሕክምና ፊቃድ እና ሌሎች ፈቃዶች

ይሰጠዋል፡፡

29) መደበኛ የሥራ ሰዓት የሣምንት የዕረፍት ቀን

ሀ) የማዕከሉ መደበኛ የሥራ ሰዓት በሣምንት 47 ሰዓት ይሆናል፡፡

ይኸውም፡-

ከሰኞ - ሀሙስ ከጠዋቱ 2፡3ዐ - 6፡30

ከቀኑ 7፡3ዐ - 11፡30

አርብ ከጠዋቱ 2፡3ዐ - 5፡30

ከቀኑ 7፡3ዐ - 11፡30

ቅዳሜ ከጠዋቱ 2፡3ዐ - 6፡30

ከቀኑ 7፡3ዐ - 11፡30

ለ) የማዕከሉ ሠራተኞች የሣምንት የዕረፍት ቀን ዕሁድ ሙሉ ቀን ይሆናል፤ ሆኖም

ማዕከላቱ አገልግሎት ሰጪና አትራፊ ተቋማት በመሆናቸው የዕረፍት ጊዜያቸውን

የማዕከሉ አስተዳደር በሚወስነው መሰረት ከአካባቢው ተጨባጭ ሁኔታ አንፃር

ለአገልግሎት ክፍት ማድረግ ይችላሉ፡፡

30) የህዝብ በዓላት

ማዕከላቱ በሃገሪቱ ህግና ስርዓት ውሰጥ በተደነገጉና በሃገሪቱ ህጋዊ ካላንደር ስርዓት

ላይ በተገለፁ ህዝባዊና ሀይማኖታዊ በዓላት ላይ መደበኛ ሥራ አይኖርም፡፡

31) የመተባበር ግዴታ

ማንኛውም ድርጅት ወይም ተቋም በዚህ መመሪያ ላይ በተፃፉት ህጎች ላይ

የመተባበር ግዴታ አለበት፡፡

32) ተፈፃሚነት ስለ ማይኖራቸው መመሪያዎች

ከዚህ መመሪያ ጋር የሚቃረኑ ሌሎች መመሪያዎች ወይም ልማዳዊ አሰራሮች

ተፈፃሚነት የላቸውም፡፡

33) መመሪያው የሚፀናበት ጊዜ

ይህ መመሪያ በቢሮው ከፀደቀበት ቀን ……/2016 ዓም .ጀምሮ ተፈፃሚ ይሆናል፡፡

ሰሎሞን አማረ

የአዲስ አበባ ከተማ ኢኖቬሽንና ቴክኖሎጂ ልማት ቢሮ ኃላፊ

